
Prakata

Negeri Kedah sangat kaya dengan sumber air dan terkenal dengan jolokan
‘Jelapang Padi Negara’. Sejarah sistem pengairan dan perparitan di
negeri Kedah telah bermula seawal 1885 hingga 1896 melalui pembinaan
Terusan Wan Mat Saman. Terusan sepanjang 22 batu bermula dari Alor
Setar sehingga ke Kaki Gunung Jerai. Namun, terusan ini kini tidak
gemilang dan terkenal pada awal pembinaannya dan kini kelihatan seperti
parit besar yang kotor. Sungai-sungai lain di negeri Kedah juga terdedah
akibat pencemaran daripada sisa daripada sektor domestik, perbandaran,
pertanian, penternakan, perlombongan dan perhutanan.

Oleh yang demikian, tadbir urus lembangan sungai yang bersepadu
diperlukan untuk memastikan sumber air di negeri Kedah terpelihara. Hal
ini kerana, Malaysia bergantung kepada pengeluaran padi dari Kedah,
manakala negeri berjiranan seperti Perlis dan Pulau Pinang bergantung
kepada kelestarian sumber air Kedah yang mengalir ke negeri mereka.
Perubahan iklim juga telah mencetuskan pelbagai isu seperti banjir kilat
dan banjir lumpur yang telah mengakibatkan kehilangan nyawa dan harta
benda. Oleh itu, wujud keperluan penelitian semula tadbir urus pengurusan
sumber air di negeri Kedah dari perspektif lembangan sungai. Bab-bab
dalam buku ini berperanan untuk menerangkan bidang kuasa pihak-pihak
berkuasa tempatan dan agensi-agensi kerajaan yang secara langsung atau
tidak langsung akan memberi impak kepada pemeliharaaan sungai-sungai
di negeri Kedah. Tidak dilupakan, adalah peranan ahli masyarakat dalam
memelihara dan memulihara sungai-sungai di negeri Kedah yang kian
tercemar.

Buku ini sesuai dibaca oleh semua pihak kerana kita semua adalah
pengguna air dan kita semua berperanan untuk menjaga lembangan sungai
di Kedah secara khusus dan di Malaysia secara amnya. Penulis juga ingin
merakamkan setinggi-tinggi penghargaan kepada semua pihak terlibat
dalam menjayakan penerbitan buku ini khasnya kepada pihak Universiti
Kebangsaan Malaysia atas pemberian Dana Penerbitan Buku (DPB)

melalui kod DPB-2021-245 bagi tujuan penerbitan buku ini. Akhir sekali,
tidak lupa juga kepada Penerbit Universiti Kebangsaan Malaysia kerana
berkesudian untuk menerbitkan buku ini.

Rasyikah Md Khalid
Lee Khai Ern
Nurlina Mohamad Ramzan

